Суханронии љамъбастии Президенти Љумњурии Тољикистон, Пешвои миллат муњтарам Эмомалї Рањмон дар љаласаи Шўрои миллии рушд,
«10» июни соли 2024

Муњтарам аъзои Шўро, хонумњо ва љанобон!
Њозирини гиромї!
Дар љаласаи имрўзаи Шўрои миллии рушд масъалаи љараёни татбиќи фосилавии Стратегияи миллии рушди Љумњурии Тољикистон барои давраи то соли 2030 дар доираи Њадафњои рушди устувор ва муайян намудани афзалиятњои минбаъдаи рушди кишвар мавриди баррасї ќарор дода шуд.
Њоло мехостам андешањои худро марбут ба ин масъала баён намоям.
Тавре дар оѓози љаласа зикр гардид, дар давоми њашт соли татбиќи Стратегияи миллии рушди Љумњурии Тољикистон барои давраи то соли 2030 аз љониби Њукумати мамлакат дар самти таќвияти низоми идоракунии давлатї, рушди неруи инсонї, таъмини сифати рушди иќтисоди миллї, суботи молиявї, маъмурикунонии андоз, истифодаи оќилонаи захирањои табиї, рушди инноватсионии бахши воќеии иќтисодиёт ва саноатикунонии бусуръати кишвар як ќатор ислоњоти зарурї гузаронида шуд.
Њамзамон бо ин, дар оѓози марњалаи дуюми татбиќи Стратегия, бо дарназардошти тамоюлњои муосири иќтисоди љањонї, ташаккули «иќтисоди сабз», суръат бахшидани раванди раќамикунонии иќтисодиёт, инкишофи неруи инсонї, баланд бардоштани раќобатнокии мањсулоти ватанї, таќвияти имкониятњои содиротии мамлакат ва бењтар гардонидани сифати хизматрасонињои иљтимої аз љумлаи масъалањои афзалиятноки сиёсати Њукумати мамлакат муайян гардиданд.

Дар ин давра, сарфи назар аз тањаввулоти дар иќтисоди љањон идомадошта ва таъсири манфии омилњои берунї, бахусус, пањншавии беморињои сироятї, шиддат ёфтани бархўрдњои геосиёсї, тањримњо, низоъњои тиљоратї, инчунин, пайомадњои таѓйирёбии иќлим дар натиљаи татбиќи самараноки ислоњоти иќтисодї, амалї намудани стратегияву барномањои давлатї ва тадбирњои зиддибуњронї мо ба њадафњои давраи миёнамуњлат ноил гардидем.

Дастовардњои рушди иќтисодиву иљтимоии кишвар аз љониби љомеаи љањонї эътироф гардида, ташкилотњои байналмилалии молиявї Тољикистонро аз рўи суръати миёнасолонаи рушди иќтисодї њамчун кишвари дорои иќтисоди тезрушдёбанда арзёбї намуданд.

Аммо дастовардњои то имрўз ноилшудаамон њанўз моро ќонеъ карда наметавонанд ва расидан ба њадафњои гузошташуда дар шароити тањаввулоти идомадошта захираву неруњои иловагиро таќозо менамояд.
Зеро таъмини минбаъдаи рушди устувори кишвар ва тобовар намудани иќтисоди миллї ба тањдиду хатарњои љањони имрўза, пеш аз њама, муттањид намудани иќтидору захирањои маќомоти давлатї, бахши хусусї, шарикони рушд ва љомеаи шањрвандиро барои љалби бештари сармоя ва идомаи раванди ислоњот таќозо менамояд.

Бо ин маќсад Њукумати мамлакат ба татбиќи барномаи нав бо Хазинаи Байналмилалии Асъор зери унвони «Воситаи њамоњангсозии сиёсат» оѓоз намуд.

Дар баробари ин, мо мусоидати Бонки Умумиљањониро љињати тасдиќи барномаи ислоњоти навбатии «Амалиёти сиёсии рушд» хоњонем.

Њукумати Тољикистон љињати татбиќи барномањои муштараки ислоњот бо дигар шарикони рушд низ корбарї намуда истодааст.
Мо њавасманди пешнињоди маблаѓњои грантї аз љониби шарикони рушд барои дастгирии раванди ислоњот ва буљети давлат мебошем.

Дар ин самт зарур аст, ки њамоњангии фаъолияти вазорату идорањо бо шарикони рушд љињати маблаѓгузории лоињањо аз рўи афзалиятњо ба роњ монда шуда, механизми мукаммали он љорї гардад.

Њукумати мамлакат вазифадор карда мешавад, ки љињати њалли ин масъала бо шарикони рушд корбарї намояд.

Њозирини гиромї!
Тољикистон њоло дар марњалаи дуюми татбиќи стратегия ќарор дорад.

Арзёбии пешакии раванди татбиќи Барномаи миёнамуњлати рушд барои солњои 2021 – 2025 бо маќсади пайгирї ва муайян кардани сатњи ноилшавї ба њадафу вазифањои гузошташуда, ошкор намудани камбудињо ва омўхтани сабаќњо љињати ба инобат гирифтан дар марњалаи минбаъдаи рушд муњим мебошад.

Тавре аз тањлилњо бармеояд, бо вуљуди таъсири манфии омилњои берунї ва таѓйирёбии иќлим, дар самти бењтар гардидани амнияти озуќаворї ва ѓанї гардонидани бозори дохилї бо мањсулоти кишоварзї дар кишвар пешравињои назаррас ба даст омадаанд.

Дар давраи татбиќи стратегия бо вуљуди пандемияи коронавирус соњаи кишоварзї сарчашмаи асосии рушди иќтисодии кишвар боќї монда, суръати рушди миёнасолонаи истењсоли мањсулоти кишоварзї 6,5 фоизро ташкил дод ва њаљми истењсоли мањсулоти кишоварзї 2 баробар зиёд гардид.

Дар ин давра суръати афзоиши истењсоли мањсулоти озуќа дар кишвар аз суръати афзоиши шумораи ањолї бештар таъмин гардид, ки аз зиёдшавии истењсоли сарикасии аксар намудњои мањсулоти озуќаворї шањодат медињад.

(Барои маълумот: Соли 2023 таъминот бо мањсулоти асосии озуќавории истењсоли ватанї дар кишвар ба 85 фоиз расонида шуда, истењсоли картошка (122 фоизи талабот), сабзавот (174 фоиз), пиёз (527 фоиз), сабзї (360 фоиз), полезї (312 фоиз), гўшту шир (100 фоиз) аз меъёри истеъмолї барзиёд таъмин гардид.
Тибќи Барномаи миёнамуњлати рушди Љумњурии Тољикистон барои солњои 2021 – 2025 яке аз њадафњои асосии рушди соњаи кишоварзї то соли 2025 расонидани сатњи худтаъминкунии озуќаворї то 70 фоиз, аз љумла бо мањсулоти асосии озуќаворї то 80 фоиз ба њисоб меравад).

Бо вуљуди тадбирњои назарраси ислоњоти соњавї дар кишвар њоло њам масъалањои њалталаб дар рушди инфрасохтори обёрї, бењтар намудани таъминоти моддиву техникии соњаи кишоварзї ва низоми устувори озуќаворї боќї мемонанд.
Дар баробари ин, пайомадњои таѓйирёбии иќлим низ ба татбиќи наќшањо ва дурнамои рушди мамлакати мо, бахусус, ба соњаи кишоварзї таъсири манфї расонида истодаанд.

Тољикистон, ки кишвари кўњсор аст, рў ба рўйи офатњои табиї хеле осебпазир мебошад. 

Соли гузашта, дар маљмўъ, зиёда аз панљсаду панљоњ (556) офати табиї, аз љумла селу обхезї ва ярчу тармафарої ба ќайд гирифта шудааст.

Дар натиља панљоњу як (51) нафар ба њалокат расида, ба иќтисоди миллї хисороти зиёди молї ва моддї (ќариб 100 миллион сомонї) ворид гардид.
Инчунин, дар фасли бањори соли 2024 боришоти пайдарпай ба хољагињои хонаводагї ва кишоварзї хисороти зиёд ба бор оварданд.

Тирамоњу зимистони гузашта бошад, хеле камбориш омад.

Ин њолат боиси коњиши манбаъњои ташаккул ёфтани обњои минтаќа гардид, ки то 60 фоизи онњо дар ќаламрави Тољикистон љойгиранд.
Аз ин лињоз, бо эњтимоли зиёд, соли љорї низ моро камобию хушксолї дар пеш аст.
Дар баробари ин, њамасола бо сабабњои таъсири омилњои экологию хољагидорї заминњои таъиноти кишоварзї аз гардиш берун мемонанд. 

Њоло зиёда аз 40 њазор гектар замин дар њолати ѓайриќаноатбахши мелиоративї ќарор дорад.

Чунин њолат ба буљети давлат сарбории иловагиро ба бор меорад.

Њамасола бо дастгирии шарикони рушд дар самти мутобиќшавї ба таѓйирёбии иќлим, пешгирии офатњои табиї, соњилмустањкамкунї, обёрї ва бењдошти замин, барќарорсозии чарогоњњо ва дигар самтњо лоињањои сармоягузории давлатї амалї мешаванд, аммо ин маблаѓњо кофї нестанд.

Бинобар ин, зарур мешуморам, ки љињати ноил шудан ба натиљањои устувори пешгирї аз пайомадњои манфии офатњои табиї, ислоњоти соњаи обтаъминкунї ва бењдошти замин механизмњои нави маблаѓгузорї тањия ва амалї карда шаванд.

(Барои маълумот: Тибќи арзёбињои Бонки Умумиљањонї 85 фоизи заминњои кишти Тољикистон обёрї гардида, харољоти обёрї намудани заминњо зиёда аз 90 фоизи арзиши умумии мањсулоти кишоварзиро ташкил медињад.
Дар баробари ин, њосилнокии зиёда аз 40 фоизи заминњои обёришаванда аз фаъолияти пойгоњњои обкашї вобастагї дорад, ки дар минтаќаи Осиёи Марказї нишондињандаи аз њама баланд ба њисоб меравад.
Ба фаъолияти пойгоњњои обкашї тахминан 20 фоизи њаљми умумии истеъмоли ќувваи барќ дар кишвар рост меояд).

Бо ин маќсад, Њукумати мамлакат Барномаи ислоњоти соњаи об барои солњои 2016 – 2025, инчунин, Стратегияи рушди «иќтисоди сабз» барои солњои 2023 – 2037-ро ќабул намудааст, ки ба бартараф намудани масъалањои љойдошта ва рушди устувори соњаи кишоварзї равона карда шудаанд.

Њукумати кишвар вазифадор аст, ки ислоњоти соњаи кишоварзиро тибќи стратегияву барномањои ќабулгардида идома дода, барои то соли 2037 ба кишвари «сабз» табдил додани Тољикистон тамоми тадбирњоро андешад.

Њамзамон бо ин, зарур аст, ки дар самти баланд бардоштани њосилхезии замин ва њосилнокии зироатњои кишоварзї, раќамикунонии соња ва истифодаи «зењни сунъї» тадбирњои дахлдор андешида шуда, лоињањои сармоягузории давлатї татбиќ гарданд.

Њозирини гиромї!
Љињати наздик шудан ба њадафи олии рушди дарозмуњлати кишвар дар давраи татбиќи фосилавии Стратегияи миллии рушд ва амалї намудани Рўзномаи љањонии рушди устувор барои давраи то соли 2030 низоми боэътимоди њифзи иљтимої таъсис дода шуда, Барномаи кумаки маќсадноки иљтимої роњандозї гардидааст.
Фењристи ягонаи миллии иттилоотии оилањои камбизоат ва шахсони маъюб дар кишвар ташкил ёфта, барои дастгирии табаќањои аз љињати иљтимої осебпазири ањолї дар њафт соли охир ќариб 22 миллиард сомонї људо карда шудааст.

Дар ин радиф, тайи солњои соњибистиќлолї дар њудуди кишвар зиёда аз 2827 муассисаи тиббї сохта шуда, њоло дар соња татбиќи 15 стратегияву барномаи миллї бомаром идома дорад.

Маблаѓгузории соња мунтазам зиёд шуда, вазъи таъмини муассисањои амалкунандаи тиббии кишвар бо таљњизоти њозиразамон ва неруи кадрї сол ба сол бењтар гардида истодааст.

Танњо дар соли 2023 барои соњаи тандурустї 3,3 миллиард сомонї људо гардида, 132 муассисаи кумаки аввалияи тиббию санитарї сохта ба истифода дода шуд.

Инчунин, бо маќсади боз њам баланд бардоштани сифат ва самаранокии кумаки аввалияи тиббию санитарї ва тањкими иќтидори миллї барои вокуниш ба њолатњои фавќулода дар соњаи тандурустї лоињаи «Миллати солим», ки маблаѓи умумии он беш аз 630 миллион сомонї мебошад, амалї шуда истодааст.

Васеъ гардидани дастрасї ба хизматрасонињои тандурустї ба фарогирии пурраи ањолии маќсаднок бо ваксинањои ба барномањои миллї дохилшуда, кам шудани шумораи гирифторони баќайдгирифташудаи бемории сил ба 26 фоиз ва шумораи сироятёфтагони вируси норасоии масунияти одам (ВНМО) ба 19,5 фоиз мусоидат намуд.

Дар натиља дар давоми солњои 2015 – 2022 фавти модарон 70 фоиз ва кўдакон 36 фоиз коњиш ёфта, дарозумрии миёнаи ањолї то 76,3 сол боло рафт.

(Барои маълумот: Дар соли 1991 дарозумрии миёнаи ањолї 70 солро ташкил карда буд).
Дар ин давра суръати афзоиши солонаи ањолї 2,3 фоизро ташкил намуда, ањолии Тољикистон аз 8,5 миллион ба беш аз 10 миллион нафар расид, яъне нисбат ба соли 2015 ќариб 20 фоиз зиёд гардид.
Вобаста ба ин, зарурати бунёди муассисањои нави иљтимої, бахусус, иншооти таълимию тиббї дар шањру ноњияњои кишвар ба миён омадаст, ки сарбориро ба буљети давлатї зиёд намуда истодааст.

(Барои маълумот: Агар дар соли тањсили 2022 – 2023 мактабњои миёнаро 106 њазор хонанда хатм карда бошад, дар соли тањсили 2023 – 2024 ба синфи як 261 њазор нафар ќабул гардидааст, ки дуюним баробар зиёд аст.
Бо дарназардошти ин, мо њамасола аз 180 то 200 муассисаи тањсилоти умумиро сохта ба истифода дода истодаем, вале ин њоло њам нокифоя мебошад).

Тибќи Стратегияи миллии рушд баланд бардоштани њиссаи табаќаи миёнаи ањолї аз 22,4 фоизи соли 2015 то 50 фоиз дар соли 2030 пешбинї гардида, Њукумати мамлакат дар њафт соли минбаъда љињати то 10 фоиз паст кардани сатњи камбизоатї вазифадор гардидааст.

Вобаста ба ин, ба Вазорати рушди иќтисод ва савдо ва Агентии омор супориш дода мешавад, ки: 

– якљо бо вазорату идорањои дахлдор ва дар њамкорї бо шарикони рушд методологияи муайян намудани сатњи табаќаи миёнаи ањолиро бо дарназардошти хусусиятњои хоси кишвар тањия карда, дар нимаи дуюми соли 2024 барои баррасї ба Њукумати мамлакат пешнињод намоянд;

– то охири соли 2024 якљо бо вазорату идорањои соњавї ва дар њамкорї бо шарикони рушд Платформаи миллии пайгирии Њадафњои рушди устуворро ба тариќи мустаќим ба роњ монанд.

Муњтарам аъзои Шўрои миллии рушд!
Тољикистон дар масъалањои глобалии об ва иќлим пешсаф буда, ташаббуси 5-уми мо оид ба эълон намудани соли 2025-ум Соли байналмилалии њифзи пиряхњо ва 21-уми март њамчун рўзи Байналмилалии њифзи пиряхњо бо ќатъномаи Маљмаи умумии Созмони Милали Муттањид ќабул гардид.

Тољикистон манбаи беш аз 60 фоизи захирањои обї дар Осиёи Марказї буда, дар кишвар 98 фоизи неруи барќ дар неругоњњои барќи обї истењсол карда мешавад.
Илова бар ин, Тољикистон дорои захирањои фаровони гидроэнергетикї буда, њоло танњо 5 – 6 фоизи онњо истифода мегардад.
Бањрабардории васеъ аз ин захирањо барои рушди соњањои истењсолї, аз љумла саноату кишоварзї шароити мусоид фароњам меоварад.
Ин дар навбати худ ба таъсиси љойњои нави корї имкон медињад, ки худ омили муњимми паст кардани сатњи камбизоатї ва коњиш додани шумораи муњољирони мењнатї мебошад.
Њоло Тољикистон аз рўи истифодаи «энергияи сабз» дар љањон мавќеи шашумро ишѓол мекунад.
Бо бунёд ва пурра ба фаъолият оѓоз намудани неругоњи барќи обии «Роѓун» Тољикистон аз рўи истењсоли «энергияи сабз» дар љањон ба зинаи чорум мерасад.
Њамкории мо бо шарикони рушд дар бахши гидроэнергетика фаъол буда, он на танњо барои Тољикистон, балки минтаќаи Осиёи Марказї ва Љанубї низ љињати идораи самараноки захирањои обї ва ба ин васила таъмини амнияти озуќаворї дар минтаќа ањаммияти калон дорад.

Вобаста ба ин, мехоњам миннатдории мардуми Тољикистонро ба Бонки Умумиљањонї, Бонки Исломии рушд ва дигар созмонњои байналмилалии молиявї барои иќдомњои амалї љињати дарёфти маблаѓгузорї ва анљом додани сохтмони неругоњи барќи обии «Роѓун» баён намоям.

Татбиќи сариваќтии лоињаи «Роѓун» имкон медињад, ки дар соли 2032 истењсоли барќ дар кишвари мо аз њисоби манбаъњои барќароршаванда, яъне «энергияи сабз» 100 фоиз таъмин гардад.

Њамзамон бо ин, истифодаи васеи сарчашмањои алтернативии барќароршавандаи неруи барќ, пеш аз њама, неруи офтобї дар кишвар, бахусус, дар минтаќањои дењот ва кўњистони кишвар ба дастрасии пурраи ањолї ба неруи барќ, баланд гардидани сатњи зиндагии мардум, њифзи муњити зист, инчунин, роњандозии технологияњои муосири «сабз» ва ташкили истењсолоти илмталаб мусоидат менамояд.
Њукумати кишварро зарур аст, ки љињати идомаи ислоњоти соња, татбиќи лоињањои бунёди иќтидорњои нави истењсол ва интиќоли неруи барќи «сабз», таљдиди иќтидорњои амалкунанда, љорї намудани низоми биллингии њисоби истеъмоли неруи барќ ва ба ин васила кам кардани талафоти он, васеъ намудани миќёси насби панелњои офтобї дар иншооти таъиноти иљтимоиву иќтисодї, бахусус, дар дењот ва роњандозии технологияњои офтобї дар шабакањои гармидињї чорањои муассир андешад.
Вазоратњои молия, энергетика ва захирањои об, рушди иќтисод ва савдо, саноат ва технологияњои нав, Кумитаи давлатии сармоягузорї ва идораи амволи давлатї ва дигар вазорату идорањои дахлдорро зарур аст, ки дар њамкорї бо шарикони рушд љињати љалби сармояи хориљї барои татбиќи њадафу афзалиятњои стратегии зикршуда тадбирњои заруриро роњандозї намоянд.

Њозирини гиромї!
Њоло беш аз 200 њуљљати банаќшагирии стратегї дар сатњи миллї, соњавї ва мањаллї ќабул гардидааст, ки љараёни иљрои на њамаи онњо ќонеъкунанда мебошад.

(Барои маълумот: Мониторинги иљрои Барномаи миёнамуњлати рушди Љумњурии Тољикистон барои солњои           2021 – 2025 дар соли 2023 нишон дод, ки аз 94 индикатори пешнињодгардида иљрои њамагї 66,1 фоизи он таъмин гардидааст.
Натиљаи мониторинги иљрои 85 њуљљати банаќшагирии стратегии сатњи соњавї нишон дод, ки иљрои онњо дар соли 2023 аз рўи лоињањои банаќшагирифташуда ба њисоби миёна 76 фоизро ташкил медињад.
Иљрои барномањои рушди иљтимоиву иќтисодии вилоятњо ва шањру ноњияњои кишвар аз рўи лоињањои банаќшагирифташуда дар соли 2023 ба њисоби миёна 36 фоиз ва аз рўи маблаѓи азхудгардида 67 фоизро ташкил додааст, ки андешидани тадбирњои иловагиро таќозо менамояд).

Роњбарони вазорату идорањо ва маќомоти иљроияи мањаллии њокимияти давлатї вазифадоранд, ки барои иљрои сариваќтї ва босифати њуљљатњои банаќшагирии стратегии дахлдори соњавї ва мањаллї тадбирњои таъхирнопазир андешанд.
Арзёбии њуљљатњои банаќшагирии стратегии мазкур нишон медињад, ки сабабњои асосии дар сатњи зарурї иљро нагардидани онњо, пеш аз њама, ба инобат нагирифтани тартиби тањияи барномањо, дар сатњи зарурї њамоњанг набудани раванди тањияи ин њуљљатњо бо раванди ташаккули буљет, дар сатњи зарурї љалб нагардидани сармояи дохилї ва хориљї, вуљуд надоштани бахшњо ва воњидњои кории махсус барои тањлил ва мониторинги иљрои онњо ба њисоб мераванд.
Чунин њолат андешидани тадбирњои таъхирнопазирро таќозо менамояд.

Бинобар ин, Вазорати молия вазифадор карда мешавад, ки якљо бо Вазорати рушди иќтисод ва савдо бо роњи гузаронидани ислоњоти сохторї ва муносиб гардонидани воњидњои кории низоми хизмати давлатї љињати пешбинї намудани воњидњои корї дар вазорату идорањо, маќомоти иљроияи мањаллии њокимияти давлатї дар самти мониторинг ва арзёбии њуљљатњои банаќшагирии стратегї тадбирњои зарурї андешад.

Инчунин, ба Вазорати молия супориш дода мешавад, ки њангоми тањияи буљети давлатї барои соли молиявии дахлдор маблаѓгузории чорабинињои аз њисоби буљети давлатї пешбинишудаи стратегияву барномањои соњавї ва мањаллиро ба наќша гирифта, иљрои онро таъмин намояд.

Њозирини муњтарам!
Гарчанде њаљми маблаѓгузорї ба сармояи асосї аз оѓози татбиќи Стратегияи миллии рушд то имрўз 1,6 баробар зиёд шудааст, вале ин њанўз кофї нест.

Зеро барои татбиќи стратегияи мазкур 118 миллиард доллар пешбинї гардидааст.

Барои чорабинињои марњалаи якуми он 125 миллиард сомонї зарур буд, ки он њамагї дар сатњи 72 фоиз маблаѓгузорї шудааст.
Вазъи маблаѓгузории чорабинињои марњалаи дуюми он низ бењбудиро таќозо менамояд.

Тибќи тањлилњо эњтиёљоти молиявї барои татбиќи њадафу афзалиятњои стратегї барои давраи солњои 2021 – 2030 беш аз 90 миллиард доллар муайян шудааст, ки дар он њиссаи буљети давлатї ва шарикони рушд 53,7 фоизро (49,7 миллиард доллар) ташкил медињад.
Њиссаи боќимонда ба бахши хусусї рост меояд.

Чунин њолат моро водор менамояд, ки дар самти љалби маблаѓњои иловагї њамкориро барои ноил шудан ба њадафњои стратегии кишвар таќвият бахшем.

Њукумати мамлакат вазифадор аст, ки љињати дарёфти сарчашмањои маблаѓгузорї барои расидан ба њадафњои гузошташуда ва иљрои чорабинињои Стратегияи миллии рушд њамкориро бо шарикони рушд густариш дода, њамзамон бо ин, љињати фароњам овардани фазои мусоиди соњибкориву сармоягузорї ва љалби сармояи хусусии дохиливу хориљї тадбирњои зарурї андешад.

Дар шароити кунунї аз пайомадњои манфии тањримњо ва халалдоршавии занљирањои тањвил, таѓйирёбии иќлим, буњронњои сиёсї ва дигар тањдидњои солњои охир бештар кишварњои рў ба инкишоф зарар мебинанд, ки Тољикистон низ истисно нест.
Гарчанде дар њамкорї бо шарикони рушд барнома ва наќшањои кории Чањорчўби њамкорї оид ба рушди устувор барои солњои 2023 – 2026 бо маблаѓгузорї дар њаљми 368 миллион доллар тасдиќ гардидааст, вобаста ба вазъи љањони имрўза кифоя нест.
Дар баробари ин, танњо 36 фоизи сарчашмаи маблаѓгузории барномаи мазкур муайян мебошад.

Аз ин лињоз, зарур аст, ки дар доираи Шўрои њамоњангсозии шарикони рушд масъалаи дарёфти сарчашмањои иловагии маблаѓгузории раванди милликунонї ва мањалликунонии Њадафњои рушди устувор дар Тољикистон бори дигар баррасї карда шавад.

Њозирини гиромї!

Дар марњалаи татбиќи Барномаи миёнамуњлати рушди кишвар барои солњои 2021 – 2025 дар њошияи Рўзномаи љањонии рушди устувор дар заминаи фарогирї бо риояи принсипи «Касеро дар канор нагузоштан» афзалиятњои рушди минбаъдаи кишвар таљдиди назар карда шуданд.

Дар давраи минбаъда рушди сармояи инсонї ва бењтар намудани сифати хизматрасонињои бахши иљтимої, саноатикунонии босуръати кишвар ва тавсеаи шуѓли пурмањсул, рушди «иќтисоди сабз» ва раќамї њамчун њадафу афзалиятњои рушди иќтисоди кишвар муайян гардидаанд.
Бо вуљуди тадбирњои анљомдодаи Њукумати мамлакат ва воридоти сармояи хориљї љињати кам кардани сарбории иловагї ба буљети давлатї афзоиш додани њаљми маблаѓгузорињо барои татбиќи афзалиятњои кишвар ва Њадафњои рушди устувор зарур арзёбї мегардад.
Вобаста ба ин, бори дигар аз шарикони рушди кишвар даъват ба амал меорем, ки бо Њукумати мамлакат љињати сафарбар ва људо намудани маблаѓњои иловагї барои амалисозии пурраву самараноки стратегия ва барномаи миёнамуњлати рушд њамкорї ва мусоидати бештар намоянд.

Итминони комил дорам, ки бахши хусусї ва љомеаи шањрвандї низ чун њамеша ташаббусњои созандаи Њукумати мамлакатро дастгирї намуда, захира ва иќтидорњои худро љињати татбиќи босифати њуљљатњои стратегї ва рушду тараќќиёти Тољикистон сафарбар месозанд.
Бовар дорам, ки дар раванди амалисозии минбаъдаи стратегия ва барномањои миёнамуњлати рушд наќши шарикони рушд назаррас хоњад буд.
Ба њар яки шумо барори кору сарбаландї орзу менамоям!

